
Dell’AneideCanto iv.








I.





Dedone, che pe Anea già sbariava,

Chiù profonna a lo core la feruta

Facea, penzanno a chillo, e chiù attizzava

La shiamma, che l’havea l’arma arrostuta.

E a tanto fuoco, che la ’ncenniava

La gran vertù d’Anea, che hà canosciuta,

Le tante grolie de la soa streppegna

Servevano de mantece, e de legna.






2.





Chelle parole, chella facce bella

Tene fitte a lo core; e pe lo lietto

Se vota, e se revota: uh poverella!

Duorme, si puoi, co na carcara ’n pietto!

L’Arba appena schiaraje, eccote chella,

Che non trovava suonno, ne recietto,

Chiamma la sore, e dice sbarianno,

Che nottata! che suonne! oimmè che affano!






3.





E ommo, o Diò st’Anea, uh sore mia,

Che havimmo, ’n casa? vi che portatura,

E che facce d’Aroje! io lo dirria

No Marte a lo valore, e a la bravra.

Che sia figlio a na Dea, ne jurarria,

Chi è Dio, chi è Semedeo non hà paura.

De che guaje; de che guerre hà trionfato,

’N despietto de Giunone, e de lo Fato!






4.





Da che la morte de Secheo stutare

Fece a sto pietto mio lo primmo ammore,

Si non sentesse, de me maretare,

Non sulo ’ncrescemiento, mà terrore,

Sulo de st’ommo le bertute rare

Me portarriano a quacche gruosso arrore;

Ca me sento, d’haverlo pe marito,

(Te parlo chiaro mò) quacche appetito.

